
● 3 майда кырым татарлары язгы кыр эшләре тәмамлануга багышланган Хыдерлез бәйрәмен билгеләп үтә. Бу уңайдан Кырым Республикасының Бахчисарай районы халкын ТР Дәүләт Советы Рәисе, Татарстан халыклары ассамблеясе рәисе Фәрит Мөхәммәтшин котлады.

“Татар халкының Сабантуе кебек үк, әлеге бәйрәм җәй килүне, уңышлы булуны һәм муллыкны аңлата, безнең борынгы гореф-гадәтләребезнең, телләребезнең бердәмлеген тоярга мөмкинлек бирә, - диелә Бахчисарай районы советы рәисе Рефат Дердаров исеменә җибәрелгән телеграммада. – Иманым камил, Кырым татарларының, Кырым Республикасында яшәүче барлык халыкларның ватанпәрвәрлеге, иҗади байлыгы, энергиясе регионның иҗтимагый һәм мәдәни үсеше өчен ышанычлы терәк булачак. 

Бәйрәм көнне барыгызга да ихлас күңелдән сәламәтлек, иминлек һәм тынычлык телим”.. 

● 6 майда Татарстан Дәүләт Советы Рәисе Фәрит Мөхәммәтшин Волгоградта Мамай курганында Сталинград сугышында һәлак булган Татарстан хәрбиләренә истәлекле билге ачуда катнашты.

Тантаналы чарада шулай ук Волгоград өлкәсе Думасы җитәкчесе Николай Семисотов, ТР Дәүләт Советының социаль сәясәт комитеты рәисе Светлана Захарова, ТР Ветераннар советы рәисе Хәбир Иштирәков, Бөек Ватан сугышы ветераннары Александр Малов һәм Роберт Гатауллин катнашты. 

“Волгоградка килгән делегация өчен һәлак булган ватандашлар истәлеген мәңгеләштерү - җаваплы йөкләмә. 9 Майга санаулы көннәр генә калды. Сезне чын йөрәктән Татарстан Республикасы Президенты вазыйфаларын вакытлыча башкаручы Рөстәм Миңнеханов, республика Дәүләт Советы һәм Хөкүмәте исеменнән Бөек Җиңүнең 70 еллыгы белән котлыйм! Барлык фронтларда да сугышта 700 мең чамасы татарстанлы катнашкан, бу республикада яшәүчеләрнең дүрттән бер өлеше дигән сүз. Татарстанның 350 меңнән артык уллары-кызлары сугыштан кайтмаган. Сталинград сугышында 50 меңнән артык Татарстан хәрбие катнашкан, аларның 22 се һәлак булган. Волгоградлыларга бу мемориал өчен зур рәхмәт! Ул яшь буын сугыш турындагы дөреслекне һәрвакыт исендә тотсын өчен кирәк”, - дип мөрәҗәгать итте чарада катнашучыларга Фәрит Мөхәммәтшин. 

Мемориаль билге кую инициаторы – “Хәтер китабы” баш мөхәррире, “Татарстан-Сталинградка” җыентыгы авторы Анатолий Иванов. Рөстәм Миңнеханов 2013 елда билгене кую тәкъдимен хуплаганлыгы билгеле.
● 6 майда “Таттелеком” ААҖ (Казан, Ершов урамы, 57) каршында, сугышчы-элемтәчегә һәйкәл ачылу уңаеннан, тантаналы чара булды. Ул Бөек Җиңүнең 70 еллыгына һәм Радио көненә багышланган иде. 

Тантанада ТР Дәүләт Советы Рәисе Фәрит Мөхәммәтшин, аның урынбасары Римма Ратникова һәм парламент Cекретаре Лилия Маврина, ТР Премьер-министр урынбасары - ТР мәгълүмәт һәм элемтә министры Роман Шәйхетдинов,“Татмедиа” Республика матбугат һәм массакүләм коммуникацияләр агентлыгы җитәкчесе Айрат Зарипов, ТР Профсоюзлар федерациясе җитәкчесе Татьяна Водопьянова, Казанның Совет районы хакимияте башлыгы Рөстәм Гафаров, сугыш һәм тыл ветераннары һ.б. катнашты.

“Татарстаннан чыккан 350 меңләп сугышчы Бөек Ватан сугышы кырларында ятып калды. Алар арасында очучылар да, танкчылар да, һәм, әлбәттә, элемтәчеләр дә бар, - дип сүзен башлады Фәрит Мөхәммәтшин һәм, тантанага җыелучыларны ТР Президенты вазыйфаларын вакытлыча башкаручы Рөстәм Миңнеханов исеменнән сәламләп, Җиңү көне белән тәбрикләде. – Элемтәдән башка без бу Җиңүне яулый алмаган булыр идек. Сугыш чорында элемтәчеләр бу юнәлештә зур эш алып бара, аларның күбесе дәүләт бүләкләренә дә ия булды. Элемтәче ул бит әле армия почтасын ташучы, фронттан өйдәге якыннарга хәбәр ирештерүче һәм, кызганычка каршы, һәлак булу турында хәбәрләр ирештерүче дә... Хәзер элемтә 70 ел элек булганча түгел, әмма аның нигезе үзгәрми. Элемтәдән башка үсеш юк. Аңардан башка мәгълүматлашу, дәүләт, коллективлар, тармаклар белән идарә итү дә мөмкин түгел”.

Шушы сүзләрдән соң Фәрит Мөхәммәтшин шулай ук элемтәчеләргә ачылган беренче һәйкәл булуын да искәртте.

Роман Шәйхетдинов: “Мин сезгә тыныч күк йөзе, Җиңү парадын, Җиңүнең 70 еллыгын әйбәтләп каршы алуыгызны телим. Барлык элемтәчеләрне безнең бүгенге һөнәри бәйрәмебез — Элемтә һәм радио көне белән тәбрик итәм. Тарихны үзгәртмичә, илебезнең Бөек Җиңүгә керткән өлешен тапламыйча, алдагы буынга җиткерергә кирәк. Бүген ачылган һәйкәл моңа кадәр булган бушлыкны тутырып, яшь буынга илебезнең җиңүче булуын хәбәр итә”, - диде һәм бәйрәм белән тәбрикләде.

 “Таттелеком” ААҖ җитәкчесе Лотфулла Шәфигуллин әлеге һәйкәлнең прообразы Советлар Союзы Герое Борис Кузнецов булуын искәртте. “Бу һәйкәлне ачу идеясе “Таттелеком” хезмәткәрләрендә туды. Ул Борис Кузнецовка багышлана. Белүегезгә, ул сугышта элемтәче булган һәм Герой исемен 19 яшендә алган”, - диде.

Чарада батыр якташыбызның туганнары да чакырулы иде, ә Борис Кузнецов үзе Мәскәүгә Җиңү парадына китүен хәбәр иттеләр.

Һәйкәл ачылу тантанасына килгән ветераннар өчен биредә концерт программасы да әзерләнгән иде.
● 9 майда ТР Дәүләт Советы Рәисе Фәрит Мөхәммәтшин Казанның Архангел зиратында Бөек Ватан сугышында катнашучыларны искә алу чарасында катнашты. 

Чарада шулай ук республика парламенты депутатлары, ветераннар, шулай ук яшьләр оешмалары вәкилләре катнашты. Тантаналы чара Азат итүче солдат һәйкәленә чәчәкләр һәм веноклар салудан башланды. Шулай ук Фәрит Мөхәммәтшин һәм депутатлар Казан госпитальләрендә яралардан үлгән чит ил сугышчылары һәйкәленә дә чәчәкләр салды. 

"Бүген без барыбыз да Бөек Ватан сугышында катнашучылар белән бергә Бөек Җиңү көненә 70 ел тулуны билгеләп үтүгә сөенәбез, - дип басым ясады  Фәрит Мөхәммәтшин. - Шул ук вакытта Бөек Җиңүгә нинди бәя белән ирешүебезне беркайчан да оныта алмаячакбыз. Бу сугышта башын салучылар, фронттан әйләнеп кайта алмаучылар, тылда 15шәр сәгать эшләп һәм тамаклары туймыйча үлүчеләрне искә алу ачысы да. Бу шундый көн - шатлык һәм кайгы яшьләре бергә кушыла". 

ТР Дәүләт Советы Рәисе Җиңүнең 70 еллыгына сугышта катнашучылар һәм тыл хезмәтчәннәренең социаль проблемаларны хәл итүдә шактый ярдәм алуына сөенеч белдерде. 

Фәрит Мөхәммәтшин Мамай курганына сәфәре хакында да сөйләде, анда Сталининград сугышында һәлак булган Татарстан сугышчыларына мемориаль такта ачылган. "Мин чын күңелдән барыгызны да Бөек Җиңү көне белән котлыйм. Сугышта башларын салучылар, бу Җиңүгә өлеш кертүчеләр һәрчак Россия һәм Татарстан халкының йөрәгендә булыр", - диде Фәрит Мөхәммәтшин.
● 12 майда Мәскәүдә эш сәфәре барышында Татарстан Республикасы Дәүләт Советы Рәисе Фәрит Мөхәммәтшин РФ ФС Дәүләт Думасы Рәисе Сергей Нарышкин белән очрашты. 

Парламентарийлар федераль законнарны, шул исәптән сайлауларга кагылышлыларын да, камилләштерү хакында фикер алыштылар. Сүз «Россия Федерациясендә җирле үзидарәләрне оештыруның гомум принциплары турында» федераль законга кертелгән кайбер үзгәрешләр, нигездә, җирле үзидарә башлыгын сайлау формасын яңартуга йөз тоткан төзәтмә тирәсендә барды. 

Эшлекле очрашу барышында бу елның июнь башында Татарстан Республикасына Кытай Халык Республикасының Бөтенкытай халык вәкилләре җыелышы Даими комитеты рәисе Чж. Дэцзян җитәкчелегендә киләчәк парламент делегациясен каршылау хакында да сөйләштеләр. Кытай парламентарийларының Россиягә визиты РФ ФС Федерация Советы Рәисе Валентина Матвиенко һәм РФ ФС Дәүләт Думасы Рәисе Сергей Нарышкин чакыруы буенча оештырыла. 

Бүгенге очрашудан файдаланып, Фәрит Мөхәммәтшин Сергей Нарышкинны бу елның июль аенда Казанда узачак спортның су төрләре буенча дөнья Чемпионатын карарга чакырды.
● 13 майда ТР Дәүләт Советы Рәисе Фәрит Мөхәммәтшин Словения Республикасы делегациясе вәкилләре Матьяш Вуга һәм Татьяна Руперт белән очрашты. 

Очрашуда узган елның декабрендә бизнес-форумда Словения белән Татарстан арасында имзаланган килешүләрне гамәлгә ашыру, шулай ук хезмәттәшлекне үстерү перспективалары, шул исәптә парламентара элемтәләрне җайга салу буенча фикерләштеләр. 

Искәртеп узабыз: 15-16 декабрьдә Словениядә ТР Президенты вазыйфаларын вакытлыча башкаручы Рөстәм Миңнеханов катнашында Татарстан Республикасының икътисади, инвестицион, фәнни-техник һәм мәдәни презентациясе узган иде. 

 “Безнең республика төрле илләрнең тәҗрибәләрен, икътисадын һәм социаль үсешен өйрәнеп, тышкы элемтәләрне җайга салу буенча күп юнәлешле сәясәт алып бара, - дип билгеләп үтте Фәрит Мөхәммәтшин журналистлар белән аралашуда. - Словениягә килгәндә, бу ил Россиянең тышкы сәясәтен хуплый, күп кенә юнәлешләр һәм программалар буенча безнең кызыксынулар туры килә. Татарстанда төрле министрлыклар дәрәҗәсендә үзара элемтә процессы башланды. Бигрәк тә ТР Мәгариф һәм фән министрлыгы, ТР Төзелеш, архитектура һәм ТКХ министрлыгы, шулай ук ТР Мәгълүматлаштыру һәм элемтә министрлыгы хезмәттәшлек итү белән кызыксына”. 

Казан кунаклары Татарстан башкаласының мәгариф, дини һәм мәдәни-тарихи объектларында булырга планлаштыра.
● 14 майда ТР Дәүләт Советы Рәисе Фәрит Мөхәммәтшин Венгриянең Казандагы Генераль консулы Ференц Контра белән очрашты. Очрашуда Генераль консуллыкның эш юнәлешләре, аерым алганда, шенген визалары бирүне җайга салу һәм Будапешт – Казан туры авиарейсын ачуны җайга салу буенча фикерләштеләр. Венгриянең Казандагы Генераль консуллыгы 2015 елның 10 апрелендә ачылды. 6 майда ТР Президенты вазыйфаларын вакытлыча башкаручы Рөстәм Миңнеханов Генераль консул белән очрашты. 

“Казанда тагын бер консуллык барлыкка килү һәм безнең арада ныклы дустанә элемтә урнашуы күңелле, - дип ассызыклады Фәрит Мөхәммәтшин. – Консуллык ачылгач, Венгрия белән төп күрсәткечләр яхшырырга тиеш дип саныйбыз”, - дип, Татарстан парламенты башлыгы Фәрит Мөхәммәтшин Ференц Контрага республиканың Дәүләт Советы структурасы, сәяси партияләр һәм законнар чыгаруның өстенлекле юнәлешләре турында сөйләде. 

Ференц Контра Венгриянең Казандагы Генераль консуллыгы эшчәнлегендә ике өстенлекле юнәлешне билгеләде. Беренчесе – ул Татарстан башкаласында визалар бирү эшен, шулай ук Будапешт – Казан туры авиарейсын оештыруда катнашу. Генераль консул сүзләренә караганда, хәзер Мәскәүдә арадашчылар аша виза алу 15 мең сумга кадәр төшәргә мөмкин, ә Казанда визаны 35 еврога рәсмиләштерергә мөмкин булачак. Ференц Контра ышандыруынча, Генераль консуллык елына 10 мең виза бирә ала. “Хәзер иң мөһиме – безгә шалтыратып, кайчан виза бирә башлыйсыз, дип сораучы кешеләрнең ышанычын аклау”, - дип билгеләп үтте ул. 

Эшчәнлекнең икенче өстенлеге – бизнесменнар арасында сәүдә-икътисадый, инвестицион элемтәләрне үстерү. 

13 июньдә Муса Җәлил исемендәге Татар дәүләт опера һәм балет академия театрында Венгрия дәүләт халык бию ансамбле соло концерты белән чыгыш ясаячак, ә тиздән республика башкаласына Спортның су төрләре буенча 16 нчы Дөнья чемпионатында катнашуга Венгрия йөзүчеләре киләчәк. Венгриянең Генераль консулы шул хакта искәртеп: “Киләчәктә дә безнең мәдәни һәм спорт элемтәләребез үсеш алыр дип өметләнәм”, - дип  басым ясады ул. 

Очрашуда шулай ук ТР Дәүләт Советы Рәисе урынбасары Римма Ратникова, ТР Дәүләт Советы Секретаре Лилия Маврина, Дәүләт төзелеше һәм җирле үзидарә комитеты рәисе Альберт Хәбибуллин, РФ Тышкы эшләр министрлыгының Казандагы вәкиле Радик Вахитов һ.б. катнашты.
● 15 майда Рөстәм Миңнеханов кандидатурасы партия праймеризында катнашуга тәкъдим ителде. 

Бердәм Россия" сәяси партиясе праймеризында катнашырга ТРның хәзерге лидеры Рөстәм Миңнеханов кандидатурасын тәкъдим итте. Аны бүген Татарстан Халыклар дуслыгы йортында узган "Татартан - Яңа гасыр" иҗтимагый оешмасы сәяси советының киңәйтелгән утырышында иҗтимагый хәрәкәт исеменнән аның әгъзасы, Чистай шәһәре муниципаль перенаталь үзәге баш табибы Светлана Филиппова тәкъдим итте. 

"ТР Дәүләт Советы Рәисе, "Татарстан - Яңа гасыр" иҗтимагый оешмасы сәяси советы җитәкчесе Фәрит Мөхәммәтшин: "Рөстәм Миңнеханов кандидатурасын тәкъдим итү өчен бик күп сәбәпләр бар. Аның Татарстанда һәм Россиядә рейтингы бик зур. Ул субъектлар җитәкчеләре арасында беренче өчлеккә, ә Татарстан икътисади үсеш буенча беренче бишлеккә керә. Рөстәм Нургали улы бик күп эшли һәм бик мобиль кеше, - дип билгеләп үтте. - Татарстан Президенты булудан тыш, ул Россиянең Икътисади ассоциациясенә дә җитәкчелек итә, һәм федераль хакимият фикерен истә тотып, бик күп аналитик утырышлар уздыра.” 

ТР Президенты вазифаларын вакытлыча башкаручы Рөстәм Миңнеханов милләтләр һәм конфессияләр арасында булган яхшы мөнәсәбәтләрнең кыйммәтен белә торган кеше, дип искәртте Фәрит Мөхәммәтшин. 

"Республикада 117 төрле милләт вәкиле бар һәм алар менә бу төзекләндерелгән бу матур бинага җыйналып, үзләрен борчыган мәсьәләләр хакында фикер алыша, балалар өчен якшәмбе мәктәпләре эшләп килә. Моны татарлар да, руслар да, чуашлар да, башка милләт вәкилләре дә югары бәяли", - диде ул.
● 16 майда ТР Дәүләт Советы Рәисе Фәрит Мөхәммәтшинның Казанда III Бөтендөнья татар хатын-кызлары форумының пленар утырышында катнашты.

Парламент башлыгы мәртәбәле җыенда катнашучыларны Татарстан җитәкчелеге исеменнән сәламләде һәм Татарстан Президенты вазыйфаларын вакытлыча башкаручы Рөстәм Миңнхановның котлавын ирештерде. 

“Мин форумның алдагы елларда узган утырышларында да катнашкан идем. Анда күтәрелгән проблемаларны да, мәсьәләләрне дә, актив хатын-кызларның ялкынлы чыгышларын да яхшы хәтерлим, – диде Фәрит Мөхәммәтшин. Бүгенге чарада катнашучыларның 70 проценты форумга беренче тапкыр килгән булуын, әлеге эшчәнлеккә елдан-ел күбрәк кеше тартылуын уңай бәяләде. 

– Алдагы елларда кабул ителгән резолюциягә күз салсак, аларның барысы буенча да эш алып барыла. Әлбәттә, күрсәтелгән мәсьәләләр бүген дә актуаль булып кала, – диде ТР Дәүләт Советы Рәисе, – Гаилә, әхлак, тел, гореф-гадәтләр һәм мәдәниятне саклап калу – дәүләт югарылыгындагы бурыч. Әмма хатын-кызларның роле бу өлкәдә тагын да зуррак. 

Фәрит Мөхәммәтшин “Ак калфак” оешмасы тарафыннан татарлар күпләп яши торган төбәкләрдә гаилә бәйрәмнәре, төрле бәйгеләр, мастер-класслар үткәрелүен халкыбызның телен, гореф-гадәтләрен саклау һәм милләттәшләребезне берләштерүдә мөһим чаралар дип атады. “Милли үзенчәлекләрне саклый торган пилот-проектлар тормышка ашырылуы, милли ашлар әзерләүче кафе-рестораннар, милли киемнәр тегүче ательелар ачылу шулай ук халкыбызның бербөтен булып яшәвенә, аралашуына уңай йогынты ясый, – диде ул һәм бу уңайдан тагын да активрак эш итәргә чакырды. 

Татарстан парламенты башлыгы милләтебезне саклауда әдәбият-сәнгать әһелләренең бик зур миссия башкаруларын искәртеп, Әдәбият елында төрле төбәкләрдә татар язучылары һәм рәссамнары иҗаты белән таныштыру өчен зур кичәләр үткәрелүен мактауга лаек дип бәяләде. Узган елда 100 еллыгын бәйрәм иткән “Сөембикә” журналының хатын-кызлар тормышын яктыртуда, аларның эшчәнлеген киңәйтүдә зур роль уйнавын ассызыклады. 

– Бүгенге форумның әһәмияте бик зур, – диде Фәрит Мөхәммәтшин, – Ул халкыбыз тормышында, барыннан да элек, хатын-кызларыбыз өчен, яңа баскыч, әһәмиятле вакыйга булыр дип ышанам. Чөнки җәмгыять тормышында: сәясәттә, икътисадта хатын-кызларның роле көннән-көн арта. Хатын-кызлар хәрәкәте алга таба да, төрле башлангычлар белән чыгып, активлык күрсәтер, сәламәт яшәү рәвешен хуплап, милли гореф-гадәтләребезне, гаилә кыйммәтләрен саклауга үзеннән өлеш кертер дип уйлыйм. 

Фәрит Мөхәммтшин берничә кунакка Татарстанның дәүләт бүләкләрен тапшырды.

Тантаналы чарада ТР Дәүләт Советы Рәисе урынбасары Римма Ратникова, Бөтендөнья татар конгрессы башкарма комитеты рәисе, ТР Дәүләт Советы депутаты Ринат Закиров, “Татарстан хатын-кызлары” республика иҗтимгый оешмасы рәисе Зилә Вәлиева һәм башка рәсми затлар катнашты.
● 18 майда ТР Дәүләт Советы Рәисе Фәрит Мөхәммәтшин Мәскәүдә эш сәфәрендә җирле үзидарә өлкәсендә федераль законны камилләштерү буенча фикер алышуда катнашты. 

Көннең беренче яртысында РФ ФҖ Дәүләт Думасында Россия парламенты түбән палатасы спикеры урынбасары Сергей Железняков җитәкчелегендә “Россия Федерациясендә җирле үзидарәне оештыруның гомуми принциплары турында”гы Федераль законга муниципаль берәмлекләр башлыклары сайлау өлешенә үзгәрешләр кертү буенча киңәшмә узды. Фәрит Мөхәмәтшин бу мәсьәлә буенча Татарстан позициясен белдерде. 

Яклар законга үзгәрешләр кертү ихтыяҗын аңлап кабул итте. Үзгәрешләрне агымдагы елның сентябрендә муниципаль сайлаулар игълан итүгә кадәр кертү урынлы булыр иде. 

Татарстан парламенты җитәкчесе сайлау законын үзгәртү турында РФ ФҖ Федерация Советы Рәисе Валентина Матвиенко белән дә сөйләште. 

Бу уңайдан файдаланып, Мөхәммәтшин Матвиенконы Татарстанның яңа тарихында парламентаризм үсешенең  25 еллыгына багышланган чараларга чакырды. Федерация советы Рәисе үз ризалыгын бирде һәм май ахырында Казанда депутатлар һәм җәмәгатьчелек тантаналы җыелышында катнашырга планлаштыра.
● 19 майда  ТР Дәүләт Советы Рәисе Фәрит Мөхәммәтшин, Татарстан Республикасы Матбугат көне уңаеннан, парламентта республиканың әйдәп баручы ММЧ җитәкчеләре, журналистлар белән очрашты.

Тантаналы очрашуны ТР парламенты Рәисе урынбасары, ТР Журналистлар берлеге җитәкчесе Римма Ратникова ачып җибәрде. “ТР Дәүләт Советы тарафыннан 1998 елда карар кабул ителгәннән алып Татарстан матбугаты көне билгеләп үтелә. Шул вакыттан бирле бу көнне Татарстан Республикасы парламенты җитәкчесе белән очрашулар уздырыла, һәм бу традициягә әйләнде. Әлеге традицияне алга таба да дәвам итәргә кирәк дип саныйм”, - диде ул залга җыелган журналистларга мөрәҗәгать итеп. 

“Дөрестән дә, район һәм шәһәр, федерация һәм республика ММЧлары вәкилләре, махсус корреспондентлар, интернет басмалар, язучы, басучы, корректлаучы, илтүче, алып баручылар белән очрашу матур гадәткә әйләнде. Һөнәри бәйрәмегез белән сезне! - дип сүзен башлады Фәрит Мөхәммәтшин журналистларны котлап. Киләчәктә бу очрашуларны яңа форматта уздырырга кирәк, дигән тәкъдим ясады һәм мондый очрашуларны Татарстанның эре предприятияләрендә уздырырга мөмкин булуына ишарәләде. – Бүген мәгълүмат кыры искиткеч киң һәм тулы, сез бастырган газеталар укучыга барып җиткәнче, башка ММЧдан ул инде бу хәбәрләрне белеп өлгерергә мөмкин. Ни генә булмасын, Татарстан журналистлары үз урынын тапты дип саныйм. Сез урыннарда, иң беренче чиратта, үз укучыларыбыз өчен кирәк”, - диде ул республикада нәшер ителүче басмаларның эшен бәяләп. 

Ул шулай ук Татарстан Хөкүмәтенең журналистлар өчен елдан-ел ачык булуын да искәртте һәм, мисал буларак, ТР Дәүләт Советының сайтын китерде һәм әлеге сайтның берничә ел эчендә яңартылуын, үсешен ассызыклады. “Закон проекты беренче укылышта кабул ителгәннән соң, без шунда ук сайтка урнаштырабыз һәм сайттан файдаланучылардан дистәләгән тәкъдимнәр алабыз. Алар арасында яхшысы да, начары да, грамоталы һәм грамотасызлары да бар. Әмма без үзебезгә шуннан нәтиҗәләр ясыйбыз һәм җәмәгать фикеренә мониторинг үткәрәбез. Бу өлкәдә без зур адым ясадык дип саныйм”, - диде парламент җитәкчесе. ТР Дәүләт Советына 36 ММЧдан 100 журналистның аккредитация узуын да мөһим факт дип атады ул. 

Быел Россиядә Әдәбият, ә Татарстанда исә Парк һәм скверлар елы итеп игълан ителде. Фәрит Мөхәммәтшин бу темаларга республика ММЧларында күбрәк игътибар бирергә, әлеге темаларны һәрдаим яктыртып барырга өндәде. “Кирәк булган очракта, депутатларга мөрәҗәгать итә аласыз, без сезгә һәрвакыт ярдәм итәргә әзер. Бай республикабызны тәртипкә китерүдә үз өлешегезне кертегез”, - диде ул. 

Сәясәт хакында сөйләгәндә, ТР Дәүләт Советы җитәкчесе Украина хәлләре, Кырым Республикасының Россиягә кушылганнан соң булган сәяси вакыйгалар, Россиягә карата башка илләрнең мөнәсәбәте хакында фикерләре белән уртаклашты. Ул шулай ук республикада булган икътисади вәзгыять хакында да сөйләде. 

Фәрит Мөхәммәтшин Татарстанда 13 сентябрьдә булачак сайлаулар темасын да читләтеп үтмәде. 

Тантанага килүчеләргә Фәрит Мөхәммәтшин ТР парламентының 25 еллыгыннан уздырылачак чаралар хакында да кыскача мәгълүмат бирде. “29-30 май көннәрендә Кытай, Төркия, Төркмәнстан, Кыргызстан, Словения, Европа Советыннан делегатлар килүен көтәбез. Аларга парламентыбызның үсеше, хөкүмәтнең роле һәм урыны хакында сөйләргә уйлыйбыз”, - диде ул. Шулай ук тантанага 5 нче чакырылыштагы барлык депутатларның чакырылачагын, кайбер затларга “Парламентаризм үсешенә өлеш керткән өчен” мактау билгесе тапшырылачагын, бу бүләккә журналистлар да ия булырга мөмкинлеген игълан итте парламент рәисе. 

“Радио-телевидение тапшырулары җанлырак итеп ясала, газета-журналлар кызыграк, басмалар тагын да төслерәк итеп чыгарыла, алар мәгълүматка тагын да баерак. Икътисади кыенлыклар булуга да карамастан, сез үз вазыйфагызны тиешле дәрәҗәдә башкарасыз, халык белән аралашасыз, аңа хезмәт итәсез. Моның өчен рәхмәт сезгә, бәйрәмегез белән!”- диде парламент җитәкче журналистларны ТР Матбугаты көне белән котлап. 

Форсаттан файдаланып, тантанага килүчеләр Дәүләт Советы Рәисенә үзләрен борчыган сораулар белән мөрәҗәгать итте. 

Очрашу  ахырында Татарстан парламенты башлыгы Фәрит Мөхәммәтшин бер төркем ММЧ вәкиленә ТР Дәүләт Советы Рәисенең Рәхмәт хатын тапшырды.
● 20 майда ТР Дәүләт Советы Рәисе Фәрит Мөхәммәтшин бүген Дәүләт учреждениеләре хезмәткәрләре һәм җәмгыятькә хезмәт күрсәтүчеләр гомумроссия профсоюзы рәисе Николай Водянов һәм РФ Президенты Администрациясе, РФ Хөкүмәте Аппараты, РФ Федерация Советы Аппараты, РФ Хисап палатасы, РФ Президенты эшләре идарәсе профсоюз оешмасы рәисе Евгений Татаренко белән очрашты. 

Очрашу бу көннәрдә Казанда уза торган Дәүләт учреждениеләре хезмәткәрләре һәм җәмгыятькә хезмәт күрсәтүчеләр Татарстан Республикасы оешмасының ХХХ хисап-сайлау конференциясе алдыннан узды. 

Очрашуда Дәүләт органнары профсоюз хезмәткәрләренең эш алымнары буенча фикерләштеләр, аерым алганда, дәүләт учреждениеләре хезмәткәрләре һәм җәмгыятькә хезмәт күрсәтүчеләр профсоюзы башка шундый оешмалардан бер баскычка югары булырга омтылырга тиеш, дип билгеләп үтте Евгений Татаренко. “Җаваплылык та югары булырга тиеш, чөнки бу өлкәдә эшләүчеләрнең мотивациясе шуңа бәйле, гарантияләр сыйфатлырак үтәлгән саен, үз вазифаларыңны тырышып башкару теләге зур”, - дип билгеләп үтте ул. 

«Профсоюзлар гражданлык җәмгыяте институтлары кебек төрле бәхәсләрне мәйданда түгел, ә коммуникацияләрнең яңа каналлары аша уңышлы хәл итә ала”, - дип ассызыклады әңгәмә барышында Татарстан парламенты башлыгы. 

Хәзер РФ Дәүләт учреждениеләре хезмәткәрләре һәм җәмгыятькә хезмәт күрсәтүчеләр профессиональ берлегенә әгъза буларак миллионга якын кеше керә. 

Очрашуда Николай Водянов билгеләп узганча, күптән түгел дәүләт органнары хезмәткәрләре бөтенроссия профсоюзына Кырым дәүләт учреждениеләре хезмәткәрләре керде.
● 20 май. Татарстан Республикасы депутатларының һәм җәмәгатьчелегенең Татарстанның яңа тарихында парламентаризм үсешенең 25 еллыгына багышланган тантаналы җыелышы 30 майда уздырыла. Бу хактагы карар бүген ТР Дәүләт Советы Президиумы утырышында кабул ителде. Утырышны ТР парламенты җитәкчесе Фәрит Мөхәмммәтшин үткәрде. 

Көн кадагына куелган әлеге мәсьәлә буенча ТР Дәүләт Советы Рәисе урынбасары Юрий Камалтынов чыгыш ясады. Аның сүзләренә караганда, Татарстан парламентаризм үсешенең 25 еллыгына багышланган тантаналы җыелыш С.Сәйдәшев исемендәге Зур дәүләт концерт залында үткәреләчәк. Анда 700ләп кеше, шул исәптән 450ләп Татарстан Югары Советының 12нче чакырылышы һәм ТР Дәүләт Советының барлык 5 чакырылышы депутатлары чакырулы. Җыелышта ТРның югары җитәкчелеге, Федерация Советы әгъзалары, РФ Дәүләт Думасы депутатлары, Идел буе федераль округы субъектлары, шулай ук чит ил парламентлары вәкилләре һ.б.ның катнашуы көтелә. 

Юрий Камалтынов билгеләп узганча, бәйрәмгә Татарстан парламентының 25 еллык тарихына багышланган видеофильм әзерләнгән. Хәзерге вакытта күргәзмә экспозициясе һәм сувенирлар эшләнә. 

“Тантаналы җыелышны үткәрү көнен 5 июньнән 30 майга күчерүнең объектив сәбәпләре бар. Бу, аерым алганда, 29 май көнне Казанда Идел буе федераль округы Закон чыгаручылар ассоциациясе утырышы уздырылу белән бәйле. Анда катнашучылар шулай ук бәйрәм чарасына чакырылып, үзләренең килүләре турында хәбәр итте инде”, – дип сөйләде ТР Дәүләт Советы Рәисе урынбасары. 

Татарстан парламентаризы үсешенең 25 еллыгына багышланган тантаналы җыелышны туры теле- һәм радиоэфирда трансляцияләү күздә тотыла. Утырышта әлеге карар да хупланды. ТР Дәүләт Советы Рәисе Фәрит Мөхәммәтшин трансляциянең кирәклегенә басым ясап, аның дәвамлыгы 1,5 сәгать, күп дигәндә, 2 сәгать булыр, диде.
● 21 майда Татарстан Республикасы Дәүләт Советы Рәисе урынбасары Римма Ратникова Калмык Республикасы Халык Хуралы (Парламенты) Рәисе урынбасары Николай Нуров һәм КПРФның Элиста шәһәре Җыелышындагы Калмык төбәк бүлеге фракциясе җитәкчесе Владимир Лиджи-Горяев белән очрашты. 

Калмык парламентарийлары республика җитәкчелегенә Татарстанның яңа тарихында парламентаризм үсешенең 25 еллыгы уңаеннан котлауларын ирештерделәр, аның башлангычы чорында кабул ителгән карарларның регионның үсеше өчен мөһим роль уйнавына басым ясадылар. 

Очрашу барышында Калмык һәм Татарстан парламентлары арасында үзара мөнәсәбәтләрне ныгыту хакында да сүз барды.
● 21 майда Татарстан Дәүләт Советында ТР парламенты Рәисе Фәрит Мөхәммәтшин РФ Коммунистлар партиясе Үзәк комитеты рәисе Геннадий Зюганов белән очрашты. Коммунистлар лидерының ТР башкаласына сәфәренең төп максаты - Идел буе федераль округының КПРФ партия активы семинар-киңәшмәсендә катнашу. Республика парламенты ягыннан чарада ТР Дәүләт Советы Рәисе урынбасары Римма Ратникова, ТР Дәүләт Советы Секретаре Лилия Маврина, ТР Дәүләт Советында КПРФ фракциясе җитәкчесе, КПРФның Татарстан рескомы беренче секретаре Хафиз Миргалимов, ТР Дәүләт Советы депутаты, КПРФ ҮК әгъзасы Артем Прокофьев катнашты. 

Очрашу барышында Фәрит Мөхәммәтшин билгеләп узганча, соңгы унъеллыкта Татарстан үзен яңа шартларда таба алды, "үзенең икътисади куәтен саклап калды һәм аны шактый арттырды". Ул шулай ук республиканың авиация сәнәгате уңышлары, шулай ук нефть химиясе тармагы турында сөйләде. Парламент башлыгы билгеләп узганча, республика инновацион үсеш юлына басты. Ул Геннадий Зюганов IТ-паркында һәм республикадагы башка заманча объектларда булыр дигән ышаныч белдерде. 

"Яңа тарихта Татарстан парламенты лаеклы урын биләде", - дип белдерде Фәрит Мөхәммәтшин. Ул коммунистлар лидерына Дәүләт Советы составы һәм аның эше турында бәян итте, шулай ук 30 май көнне Татарстан парламентаризмының 25 еллыгына багышланган тантаналы чаралар көтелүе турында мәгълүмат бирде. 

"Без парламентта көн кадагындагы мәсьәләләрне күтәрәбез: торак төзелеше, торак фондны капиталь ремонтлау... Без күтәрмәгән мәсьәлә юк", - диде ул. 

Геннадий Зюгановны илдәге катлаулы икътисади хәлнең республика бюджетына йогынтысы кызыксындырды. Ул шулай ук муниципаль советлардагы депутатлар эше хакында да сорашты. 

КПРФ ҮК рәисе, үз чиратында, Дәүләт Думасында КПРФ фракциясе хакында сөйләде һәм Татарстанга ярдәм итәргә әзерлеген белдерде: "Бездә төбәкләр белән эшләү буенча гадел һәм ихлас алымнар: безне сезнең нинди партиягә караган булу кызыксындырмый. Әгәр сез эшчеләр тормышын яхшырак итәчәк тәкъдим кертәсез икән, без аңа бөтен яктан ярдәм күрсәтәчәкбез". 

Г.Зюганов Татарстанның аерым ролен дә билгеләп үтте: "Сез хакимият һәм идарә вертикален саклап кала алгансыз, сез аграр секторны үстерүгә зур игътибар бирәсез, сез шәһәр төзелеше белән шөгыльләнәсез - бу безнең өчен бик мөһим". Ул КПРФның республика белән актив эшләячәген дә өстәде. 

Очрашу азагында Фәрит Мөхәммәтшин Геннадий Зюгановтан "Россия Федерациясендә җирле үзидарәне оештыруның гомуми принциплары турында"гы федераль законга муниципаль берәмлек башлыгын сайлауга кагылышлы төзәтмәләрне хуплауларын сорады. Парламент башлыгы Татарстанның әлеге мәсьәлә буенча позициясе турында сөйләде.
● 27 майда “Казан ярминкәсе” күргәзмә үзәге территориясендә балалар техник иҗатын үстерүгә ярдәм итү буенча ТР муниципаль берәмлекләре фестивале тантаналы ачылды.

Тантаналы чарада ТР Дәүләт Советы Рәисе Фәрит Мөхәммәтшин, ТР Премьер-министры урынбасары – ТР мәгариф һәм фән министры Энгель Фәттахов, бард һәм композитор Григорий Гладков катнашты. 

Ачылыш тантанасы алдыннан авиа-, ракета-, судно- юнәлешләре, робот техникасы, агач эшкәртү, шулай ук “Минем кече Ватаным”, “Җиңүнең 70 еллыгы”, “Балалар уенчыгы” темаларына багышланган күргәзмә экспонатларын карадылар. 

Татарстан муниципаль берәмлекләре укучылары үз эшләнмәләрен тәкъдим итте. 

“Икенче тапкыр үткәрелә торган балалар техник иҗаты фестивале без көткәннән уңышлырак булды. Катнашучылар саны һәм экспонатлар төрлелеге буенча күргәзмә уңай тәэсирләр калдырды. Аны әзерләгән ТР Мәгариф һәм фән министрлыгы югары бәягә лаек, - дип сәламләде фестивальдә катнашучыларны Фәрит Мөхәммәтшин. - Өстәмә белем бирү, мәктәптә иҗади, конструктив һәм башка осталыкны үстерү балалар өчен белгечлек һәм вуз сайлау мөмкинлеге бирә", - дип өстәде ТР Дәүләт Советы Рәисе. 

Республиканың фән һәм техника, шул исәптән балалар иҗаты өлкәсендә югары уңышларын Казан кунагы - балалар өчен җырлар альбомы саны буенча Россия Гиннесс рекордлар китабы рекордчысы Григорий Гладков та билгеләп үтте. 

Күргәзмә кысаларында судно модельчеләре һәм картингчыларның чыгышлары күрсәтелә, шулай ук автомодельләштерү һәм робот техникасы буенча шәхси-команда ярышлары этаплары уза.
● 27 майда Казанның “Гранд отель Казань” мәйданчыгында төрки дөнья журналистларының II корылтае эшен башлады. Чарада исә Татарстан Республикасы гаммәви мәгълүмат чаралары баш мөхәррирләре, шулай ук Әзербайҗан, Төрекмәнстан, Казакъстан, Үзбәкстан, Кыргызстан кебек БДБ илләреннән, Төркия, Ирак, Сирия, Болгария, Румыния, Венгрия, Греция, Германия, АКШ, Англия, Франция һ.б. ерак чит илләрдән делегатлар катнаша. 

Иртәнге 9.00дә холлда күргәзмә оештырылды. Анда төрки дөньяның, шул исәптән Татарстанның басма матбугат чаралары тәкъдим ителде. Шунда ук корылтайны ачу тантанасы булды. Кызыл тасманы ТР Дәүләт Советы Рәисе урынбасары, ТР Журналистлар берлеге рәисе Римма Ратникова, “Татмедиа” Республика матбугат һәм массакүләм коммуникацияләр агентлыгы җитәкчесенең беренче урынбасары Нурия Беломоина, Төрки дөнья журналистлары федерациясе башлыгы Мендерес Демир, әлеге федерациянең генераль секретаре Шәмсетдин Күзәдҗи, Төркия Республикасының Казандагы генераль консулы Турхан Дилмач кисте. 

Аннан соң корылтайның пленар утырышы булды. Оештыручы илләрнең гимнарын (Россия, Татарстан, Төркия) яңгыратудан башланган чарада Татарстанның Казан, Алабуга, Яр Чаллы шәһәрләре турындагы видеороликлар тәкъдим ителде. 

Римма Ратникова корылтайда катнашучыларны сәламләп, төрки дөнья журналистлары эшчәнлегенең охшаш яклары күп булуына игътибар юнәлтте. Безне халыкларыбызның уртак тамырлары, уртак мәдәният, гореф-гадәтләр, дин берләштерә, дип сөйләде ул. Ул төрки дөнья журналистикасы тарихы сәхифәләрен барлап, төрки халыкларның бу өлкәдә уртак шәхесләре Исмәгыйль Гаспралы, Йосыф Акчура, Ризаэддин Фәхреддин исемнәрен телгә алды. 

ТР Журналистлар берлеге рәисе 1905 елда татарларның беренче газетасы “Нур” чыга башлавын искәртеп, быел татар матбугаты үзенең 110 еллыгын билгеләп үтүенә игътибар юнәлтте. “Әлбәттә, бу сан Россия, чит ил матбугат тарихы белән чагыштырып караганда, әллә ни зур булып тоелмый. Әмма безнең өчен ул кадерле дата. Ник дигәндә, татарлар, үзләренең басма матбугатын чыгару хокукын авыр көрәштә яулап алды”, – диде ул. 

Римма Ратникова сүзләренчә, Татарстан өчен төрки дөнья журналистлары белән аралашу идеясе бик мөһим. “Безгә бер-беребез турында күбрәк белергә кирәк, чөнки кешеләр, халыклар бер-берсен яхшы белгәндә генә үзара дуслашып, аралашып яши ала. Бу процесста журналистларның роле бик зур”, – диде ул һәм республиканың аралашу өчен һәрвакыт ачык булуын билгеләп узды. 

Мендерес Демир төрки дөнья журналистларының бу форматта аралашуы төрки халыклар өчен генә түгел, бөтен дөнья өчен дә файдалы булачагына ышаныч баглады. 

Пленар утырышта, төрки дөнья журналистикасы үсешенә сизелерлек өлеш керткәннәре өчен, ТР Президенты вазифаларын вакытлыча башкаручы Рөстәм Миңнеханов, ТР Журналистлар берлеге рәисе буларак Римма Ратникова, “Татмедиа” Республика матбугат һәм массакүләм коммуникацияләр агентлыгы җитәкчесе Айрат Зарипов һәм тагын бер төркем чит ил вәкиленә истәлек бүләкләре тапшырылды. 

Пленар утырышта КФУның Социаль-фәлсәфи фәннәр һәм гаммәви коммуницияләр институның гаммәви коммуникацияләр бүлеге мөдире Васыйл Гарифуллин, КФУның Халыкара мөнәсәбәтләр, тарих һәм Көнчыгышны өйрәнү институты профессоры Искәндәр Гыйләҗев, ТФАның Ш.Мәрҗани исемендәге Тарих институты директоры вазифаларын башкаручы Рафаил Хәкимов һ.б. галимнәр татарлар тарихы һәм дөньяда аларга караш, Тататарстан һәм татар журналистикасы тарихы һәм бүгенгесе, Татарстан имиджы, гаилә институты җимерелү проблемалары һ.б. турында чыгыш ясады. 

Хәзерге мизгелләрдә корылтайның эше дәвам итә, кичке 5кә кадәр семинар барачак.
● 27 майда ТР Дәүләт Советының социаль сәясәт комитеты "Гражданлык җәмгыяте институтлары һәм дәүләтнең инвалид балаларны яклау өлкәсендә үзара эшчәнлеге" темасына "түгәрәк өстәл" уздырылды. 

Чарада РФ Дәүләт Думасы депутатлары Илдар Гыйльметдинов һәм Александр Сидякин, ТР Дәүләт Советы Рәисе урынбасары Татьяна Ларионова, ТР Президентының социаль мәсьәләләр буенча ярдәмчесе Ләйлә Фазлыева, төрле министрлыклар, иҗтимагый оешмалар вәкилләре һ.б. катнашты. “Түгәрәк өстәл”не әлеге комитет җитәкчесе урынбасары Татьяна Воропаева алып барды. 

Фикер алышуга җыйналучылар каршында беренчеләрдән булып чыгыш ясаган Илдар Гыйльметдинов: “Кызгаыч, инвалид балаларның саны елдан-ел аз азаймый, киресенчә, арта гына бара, моны статистик мәгълүматлар да раслый. Нерв системасы авыру балалар саны 2013 елда 8 мең булса, 2014 елда бу сан 14 меңгә җиткән”, - диде ул. Моннан тыш, ана капиталын инвалид балаларны дәвалауга тоту буенча закон проекты барлыкка килергә мөмкин булуын искәртте. 

Татьяна Воропаева сүз барышында инвалид балаларның хокукларына һәм бурычларына караган аерым закон проекты булмавын, әмма норматив хокукый база булдырылганын искәртте һәм ул норматив-хокукый базаның тулы көченә эшләвен тәэмин итәргә кирәклеген ассызыклады. 

Александр Сидякин инвалид балалар өчен Татарстанда бик күп нәрсә эшләнүен, Россиянең башка субъектарында бу программалар әле гамәлгә ашырылырга җыенуын гына билгеләп үтте. Ул шулай ук инвалид бала тәрбияләүче күп балалы гаиләләргә җир участоклары бүлеп бирү мәсьәләсен дә күтәрде. 

ТР Сәламәтлек саклау министрлыгының дәвалау һәм профилактик ярдәм күрсәтү идарәсе җитәкчесе Ирина Малышева хәбәр иткәнчә, Татарстанда 15 меңләп бала инвалид булып санала. Аларның күбесе нерв системасы, психик яктан һәм үсештә тумыштан артка калу кебек авырулардан интегә. 2014 елда федераль дәвалану учреждениеләренә республикадан 954 бала җибәрелгән, шуларның 88 е - инвалидлар. Ул шулай ук республикада балаларны дәвалау белән шөгыльләнүче медицина учреждениеләре хакында да мәгълүмат бирде. 

ТР хезмәт, халыкны эш белән тәэмин итү һәм социаль яклау министры урынбасары Наталья Бутаева чыгышында, инвалид балалар 2006 елдан 2014 елга кадәр инвалид бала тәрбияләүче 55 гаилә торак шартларын яхшыртуга субсидия алганын хәбәр итте. Аның сүзләренчә, 2014 елда техник җиһазлар алуга республикага бюджеттан 514 миллион сум акча бүлеп бирелгән. Министр урынбасары бу сумманың, аңа кадәргегә караганда, бик аз суммага гына арттырылган һәм 200 миллион сум җитмәвен искәртте. Аның каравы, инвалид балаларны ял йортларына юллама белән республика тулысынча тәэмин итә. Дөрес, Татарстан балалары республика шифаханәләрендә генә дәвалана ала. 

Бу мәсьәлә буенча Илдар Гыйльметдинов үз фикерен җиткерде һәм физик мөмкинлекләре чикләнгән балаларны Кырым Республикасы шифаханәләренә җибәрү юлларын эзләргә кирәклеген әйтте. 

ТР мәгариф һәм фән министры урынбасары Илдар Мөхәммәтов инвалид балалар өчен республикада белем бирү буенча нинди мөмкинлекләр булуы хакында мәгълүмат бирде. 

ТРда балалар хокуклары буенча вәкаләтле Гүзәл Удачина инвалид балаларны дарулар белән тәэмин итү мәсьәләсен күтәрде. Дарулар кыйммәт булу сәбәпле, аларны алу кыенлыгын ассызыклады һәм кайбер очракларда хәйрия фондларына мөрәҗәгать ителүен белдерде. Ул операцияләр өчен акча җыю сәбәпләрен дә аңлатып китте. 

Чара азагында, министрлыклар вәкилләре “түгәрәк өстәл”гә килүчеләрне борчыган сорауларга җавап бирде.
● 29 майда Казанда РФның Идел буе федераль округы субъектлары дәүләт хакимияте закон чыгару (вәкиллекле) органнары Ассоциациясенең XLIII утырышы булды. Аның эшендә Россия Федерациясе Президентының Идел буе федераль округындагы Тулы вәкаләтле вәкиле Михаил Бабич, ТР Президенты вазыйфаларын вакытлыча башкаручы Рөстәм Миңнеханов катнашты. 

Рөстәм Миңнеханов чарада катнашучыларга сәламләү, ТР Дәүләт Советы Рәисе Фәрит Мөхәммәтшинга әлеге Ассоциациянең координаторы итеп билгеләнүе белән котлау сүзләрен ирештерде һәм республика парламентының Татарстанның үсешендә мөһим роль башкаруын билгеләп узды. 

Ассоциация утырышы көн тәртибенә Идел буе федераль округында коррупциягә каршы сәясәтне тормышка ашыру һәм милләтара һәм конфессияара мөнәсәбәтләрне җайга салуда дәүләт сәясәтен үткәрү мәсьәләләре кертелгән иде. 

Бөтен Россиянең иминлеге Идел буе федераль округындагы сәяси һәм икътисади тотрыклылыктан тора, - дип белдерде Рөстәм Миңнеханов. Аның әйтүенчә, тотрыклы вазгыять – теләсә кайсы төбәкнең үсеш нигезе. “Бүген ИФО – Россиянең әйдәп баручы округы. Бөтен Россиянең иминлеге Идел буе федераль округындагы сәяси һәм икътисади тотрыклылыктан тора. Һәрберебез бу эшкә үз хезмәтен һәм үз нәтиҗәсен кертергә тиеш. Безнең төбәкләр алдына куелган мәсьәләләрне хәл итүдә бердәм көч белән тырышырга кирәк. Без киләчәктә дә бергә эшләрбез дип уйлыйм”, - дип мөрәҗәгать итте катнашучыларга ТР Президенты вазыйфаларын вакытлыча башкаручы. 

Рөстәм Миңнеханов Татарстан парламенты эше турында, ул республика үсешендә мөһим элемент, дип билгеләп үтте.”Башкарма хакимият кабул итә торган карарлар төрлечә кабул ителергә мөмкин, ә алар, тиешле закон белән ныгытылган очракта, үз көчен белдерә”, - дип аңлатма бирде ул 2030 елга кадәр ТР Социаль-икътисадый үсеш стартегиясе программасын мисал итеп китереп. 

“Бу җитди программа. Әлбәттә, без аны ТР Хөкүмәте карары белән раслый алыр идек, әмма без Татарстан Дәүләт Советына документ керттек. Башкарма хакимият үз стратегиясен төгәл һәм ачык тәкъдим итәргә, парламент белән килешергә тиеш”, - дип өстәде ул. 

ТР Президенты вазыйфаларын вакытлыча башкаручы, үз сүзләрен исбатлау өчен, 2-3 ел элек Татарстанда традицион булмаган ислам белән бәйле вакыйгалар турында искәртте. “Бу явызлык проблемасын хәл итәргә безнең парламент эше ярдәм итте”, - дип ассызыклады ул. 

Хәзер республикада муниципалитетлар белән зур эш алып барыла. “Муниципалитетлар читтә калырга тиеш түгел. Бүген безнең парламент аларны закон чыгару эшчәнлегенә актив җәлеп итә. Күп кенә мәсьәләләрне безнең депутатлар, барыннан да элек, парламент җитәкчесе Фәрит Мөхәммәтшин аша хәл итә алабыз”, - диде Татарстан лидеры. 

“РФның Идел буе федераль округы субъектлары дәүләт хакимиятенең закон чыгару (вәкиллекле) органнары ассоциациясе утырышы кебек аралашу формасы бик мөһим”, - дип тәмамлады чыгышын ТР Президенты вазыйфаларын вакытлыча башкаручы. 

Идел буе федераль округында узган ел башыннан алып 2 мең чамасы түрә коррупциягә каршы законны бозган. Бу хакта РФ Идел буе федераль округы субъектлары дәүләт хакимиятенең закон чыгару (вәкиллекле) органнары ассоциациясе утырышында РФ Президентының округтагы Тулы вәкаләтле вәкиле урынбасары Алексей Сухов белдерде. 

“Аларның 70 проценттан артыгы гына дисциплинар җаваплылыкка тартылуы безне канәгатьләндерми. ИФО нан бары тик 12 түрә, ышаныч югалу сәбәпле, эшләреннән азат ителгән. 500 дән артык түрә бернинди җаваплылыкка тартылмаган. Бу очракларны ачыклау зарур. Тиешле комиссияләрнең эшен яхшырту һәм вазифаи затларның принципиальлеген күтәрергә кирәк”, - дип ассызыклады ул. 

2014 елның башыннан ИФО төбәкләрендә дәүләт коррупциягә каршы сәястне норматив-хокукый тәэмин итү эшчәнлеге дәвам итә ,- диде А.Сухов. Бу чорда ИФО нда 3 меңнән артык норматив-хокукый акт кабул ителгән, алар коррупциягә каршы көрәшнең төп юнәлешләрен көйли. “Барлык субъектлар бу юнәлештә нәтиҗәле эш алып баруны максат итеп куя”, - дип ышандырды ул. 

ТР Дәүләт Советы Рәисе Фәрит Мөхәммәтшин коррупциягә каршы сәясәт темасы бик әһәмиятле, дип белдерде. “Үз керемнәрен һәм чыгымнарын яшермәүчеләргә кешеләр күбрәк ышана. Бу бигрәк тә депутатлар өчен актуаль. Үз керемнәрен тулысынча күрсәтмәгән депутатлар парламент абруен төшерә”, - дип белдерде ул. 

“Бу законны камилләштерү зарур, дип уйлыйм. Җәмгыять ел саен керемнәрнең һәм чыгымнарның ачыклыгын ныграк таләп итәчәк, әзер булырга кирәк”, - дип тәмамлады чыгышын Фәрит Мөхәммәтшин.

РФның Идел буе федераль округы субъектлары дәүләт хакимияте закон чыгару (вәкиллекле) органнары Ассоциациясенең Казанда узучы XLIII утырышында ТР Дәүләт Советы Рәисе Фәрит Мөхәммәтшин, бертавыштан, әлеге Ассоциациянең координаторы итеп билгеләнде. 

Утырышта ТР Президенты вазыйфаларын вакытлыча башкаручы Рөстәм Миңнеханов, РФ Президентының ИФОдагы Тулы вәкаләтле вәкиле Михаил Бабич һ.б. катнашты. 

Фәрит Мөхәммәтшин 2005-2007 елларда Ассоциация эшен координацияләгән иде. Утырышта катнашучылар ТР Дәүләт Советы Рәисен абруйлы хезмәттәш һәм тәҗрибәле закон чыгаручы буларак бәяләде. 

“Бу мәсьәләгә бердәм мөнәсәбәт булуга шатмын. Без Фәрит Мөхәммәтшинны күп еллар беләбез. Ул республика күләмендә генә түгел, ә федераль дәрәҗәдә абруйлы закон чыгаручы булып тора. Аның Татарстанның социаль-икътисадый һәм милләтара үсеше буенча эшенә югары бәягә ия”, - дип билгеләп үтте М.Бабич. 

Үз чиратында, Фәрит Мөхәммәтшин ышаныч белдергәннәре өчен рәхмәт сузләрен җиткерде.
Милли-дини һәм миграция өлкәләрендә экстремизм һәм террорчылыкны кисәтү буенча эшне Идел буе федераль округының барлык төбәкләре белән бергә киң җәмәгатьчелеккә һәм ММЧ ярдәменә таянып алып бару зарур. Бу хакта кичә РФ Идел буе федераль округы субъектлары дәүләт хакимиятенең закон чыгару (вәкиллекле) органнары ассоциациясе утырышында ТР Дәүләт Советы Рәисе Фәрит Мөхәммәтшин белдерде. 

Докладчы утырышта катнашучылар игътибарын Татарстанда дәүләт милли сәясәтенең төп юнәлешләренә юнәлтте. “Соңгы вакытта бу өлкәдә милләтара мөнәсәбәтләрнең үсеше өчен норматив-хокукый, шулай ук оештыру-ресурс белән тәэмин итүдә уңай үзгәрешләр күзәтелә”, – диде ул республикада милли сәясәтнең төп өстенлекләрен билгеләп. 

Аерым алганда, ул – республикада яшәүче төрле халык вәкилләренең телләрен һәм мәдәниятен саклау һәм үстерү; миграцион процесслар йогынтысын исәпкә алып, милләтара һәм конфессияара мөнәсәбәтләрнең гармонияләштерелеше; бөтен илкүләм дәүләт үзаңын формалаштыру; этноконфессиональ мөнәсәбәтләр өлкәсендә эшләүче идарәче һәм педагогик кадрларны әзерләү системасын булдыру; радикаль экстремистик күренешләргә каршы тору; милли һәм дини җирлектә низаглар мониторингы. 

Ул искәрткәнчә, Татарстанда 170тән артык милләт һәм этник төркем вәкилләре яши. 2010 елда Бөтенроссия халык санын алу нәтиҗәләре күрсәткәнчә, төбәктә яшәүче 3,9 млн халыкның 53,2 процентын татарлар тәшкил итә, 39,7 проценты – руслар. Республика территориясендә Идел буе халыклары вәкилләреннән чуваш, удмурт, мордва, мари, башкорт халыклары яши, алар җәмгысе - 6 процент чамасы. 

 “Республиканың милли составы динамик рәвештә үзгәрүен танырга кирәк. Татарстан шәһәрләрендә һәм районнарында элеккеге союздаш республикалардан чыккан яңа этник төркемнәр пәйда була. Россия төбәкләре вәкилләре, шулай ук ерак чит илләрдән төрек, вьетнам, гарәп һәм башка халыклар берникадәр азрак”, - диде ул. 

ТР Дәүләт Советы Рәисе сөйләвенчә, ел саен республикага 100 меңнән артык чит ил кешесе килә. “Болар барысы да төбәкнең төрле милли һәм дини күренешләренә сизгерлеген шактый арттыра, чөнки яңа килүчеләрнең этноконфессиональ үзаңы һәрвакытта да биредәгеләргә яраклаша алмый”, - дип билгеләп үтте Ф.Мөхәммәтшин. 

Шулай итеп, сәясәтче сүзләренчә, Татарстан өчен традицион булмаган дини агымнар, кайвакыт экстремистик потенциаллылар үтеп керүе күзәтелә. “Нәкъ менә шуның өчен милли үсеш проблемасы дәүләт дәрәҗәсендә уйланылган комплексы системалы карарлар таләп итә. Аларны кабул итү өчен 2012 елның декабрендә Россия Президенты Владимир Путин тарафыннан расланган 2025 елга кадәрге РФ Дәүләт милли сәясәте федераль стратегиясе бар. Республикада бу стратегияне гамәлгә кую өчен киңкүләмле эш башкарылды”, - дип ассызыклады Ф.Мөхәммәтшин. 

Шулай ук ул Татарстанда ике дәүләт телен һәм башка телләрне саклау һәм үстерүгә зур игътибар бирелә, дип билгеләп үтте. “Илдә игълан ителгән Әдәбият елы кысаларында бу эшкә өстәмә импульс бирергә кирәк дип саныйм”, - дип фикерен белдерде Татарстан парламенты башлыгы һәм объектив төпле тикшеренүләр үткәрү зарур, алардан башка идарә итү карарларын кабул итү мөмкин түгел, дип ассызыклады. 

Фәрит Мөхәммәтшин искәрткәнчә, быел Татарстанда милләтара өлкәдә низаглы хәлләр турында хәбәрләр кабул итү өчен мәгълүмати система гамәлгә куелды, ул «ГЛОНАСС+112» системасы базасында эшли. Шулай ук андый хәбәрләрне “Халык контроле” системасы аша җибәрергә мөмкин. Татарстан этноконфессиональ өлкәдә вазгыятьләр мониторингының бердәм федераль системасы апробациясе буенча сынау төбәкләренең берсе булды, диде. 

Ул шулай ук бу өлкәдә федераль финанслау мәсьәләсен дә кузгатты, ул юк диярлек. “Төбәкләр финанс ярдәмнән башка Россия регионнары телләрендә көндәлек басма, китап нәшер итә алмый, - диде ТР Дәүләт Советы Рәисе. - Төбәк каналларында милли теле- һәм радиотапшырулар кими, бүгенгә кадәр Россия халыкларының этноконфессиональ үсеш мәсьәләләрендә махсуслашкан гомумфедераль телевизион канал ачу идеясе аңлау тапмый”, - дип билгеләде тагын бер проблеманы докладчы.

● 29 майда Казанга Татарстанның яңа тарихында парламентаризм үсешенең 25 еллыгына багышланган тантаналы җыелышта катнашу өчен Россия Федерациясе Федераль Собраниясе Федерация Советы Рәисе Валентина Матвиенко килде. Мәртәбәле кунакны «Казан» халыкара аэропортында ТР Президенты вазыйфаларын вакытлыча башкаручы Рөстәм Миңнеханов, Дәүләт Советы Рәисе Фәрит Мөхәммәтшин һәм башка рәсми затлар каршы алды. 

● 30 майда Татарстанның яңа тарихында парламентаризм үсешенең 25 еллыгына багышланган тантаналы чаралар башланыр алдыннан, ТР Дәүләт Советы Рәисе Фәзрит Мөхәммәтшин якын чит илләр һәм Россия төбәкләре парламентлары вәкилләре белән очрашулар уздырды.

Иртән республика парламенты җитәкчесе Алтай Республикасы Дәүләт Советы – Ил Корылтае Рәисе Михаил Терехов, Саха Республикасы (Якутия) Дәүләт Советы (Ил Төмәне) Рәисе Александр Жирков, Казахстан Парламентының комитет җитәкчесе Серик Акылбай, Кыргызстан Югары Киңәше депутатлары Таалайбек Ибраев һәм Болот Сөләйманкулов, Төркмәнстан Мөҗлесенең икътисадый мәсьәләләр комитеты рәисе Юлдаш Шәрипов, Санкт-Петербург Закон чыгару Собраниесы Рәисе киңәшчесе Ватаняр Ягъя һәм Идел буе федераль округына керүче республикалар һәм өлкәләрнең региональ парламентлары җитәкчеләре белән очрашты.
● 30 майда Казанда Татарстанның яңа тарихында парламентаризм үсешенә 25 ел тулуга багышланган тантаналы җыелышта РФ ФС Федерация Советы Рәисе Валентина Матвиенко чыгыш ясады. Ул ил җитәкчелеге исеменнән татарстанлыларны әлеге юбилей белән котлады.

Валентина Матвиенко билгеләп үткәнчә, әлеге дата республика тарихында яңа битләрне ача. “Сүз дә юк, Россиядә парламентаризм дөньяның башка илләре тәҗрибәсенә таянды, - диде ул. – Ләкин безнең илнең үз парламентаризм тарихы да бик бай”. 

Россия парламентының югары палатасы җитәкчесе ТР Дәүләт Советын республиканың социаль-икътисадый үсешенең нигезен билгеләүче орган буларак бәяләде. Узган ел нәтиҗәләре буенча, Татарстан Россия регионнары арасында алдынгылыгын тагы бер кат раслады. “Татарстанның казанышлары, милләтләр һәм диннәр арасындагы тынычлык – боларның барысына да республиканың беренче президенты Минтимер Шәймиев тарафыннан нигез салынды, - дип ассызыклады Валентина Матвиенко. - Ә бүген республиканың яңа җитәкчелеге бу уңышларны яңача, заманча алдынгы ысуллар ярдәмендә тәэмин итә”. 

Федерация Советы Рәисе Татарстанның реаль үсеш секторларына игътибарлы булуын аеруча ышанычлы юл дип атады. “Сезнең үсеш авиалайнерлар, нефть эшкәртү, машина төзелеше, авыл хуҗалыгы кебек сәнәгый тармакларга корылган, шуңа күрә аның бүгенгесе дә, киләчәге дә ышанычлы, - дип билгеләп үтте ул. – Милли татулык, мәдәни үсеш, тарихи мирасны саклау кебек юнәлешләргә дә Татарстан Дәүләт Советы лаеклы өлеш кертә”. 

Докладчы Татарстан парламентының Россия Федераль Җыены белән мөнәсәбәтләрен дә мактап телгә алды. Ул шулай ук республика депутатларына закон чыгару өлкәсендә активлык күрсәткән өчен рәхмәт белдерде.
● 30 майда Татарстан парламентаризмының 25 еллыгына багышланган тантаналы җыелышта ТР Дәүләт Советы Рәисе Фәрит Мөхәммәтшин яңа дәүләтчелек шартларында Татарстан парламентаризмының 25 еллык үсеше турында зур нотык белән чыгыш ясады.

“Истәлекле вакыйгаларга һәм бәйрәм даталарына бай булган хәзерге чорда Татарстанның яңа тарихын билгели торган аеруча мөһим урынны дәүләтчелек елъязмасы алып тора, - дип башлады сүзен парламент башлыгы. - Әлеге тарих илдәге тирән үзгәрешләр вакытына туры килде. “Шок терапиясе”, “хосусыйлаштыру”, “базар мөнәсәбәтләре”... – болар барысы да закон чыгару күзлегеннән караганда таныш булмаган яңалык иде бит”. 

Фәрит Мөхәммәтшин сүзләренчә, безнең парламентка һәрвакыт ачыклык, профессиональлек, сайлаучылар, җәмәгатьчелек һәм хакимият органнары белән аралаша белү хас булды. “Республика парламенты хокукый һәм сәяси яктан җитешкән орган булып өлгерде”, - диде Дәүләт Советы Рәисе. 

Фәрит Мөхәммәтшин, республика паралменты эшчәнлеге турында сйләгәндә, закон чыгаручыларның иҗади мөмкинлекләре зур булуны билгеләп үтте. Нәтиҗәле эшчәнлекнең аеруча мөһим казанышлары итеп ул бюджет турындагы законнарны, дәүләт һәм муниципаль идарәнең ныгуын, милләтара тынычлыкны саклап калуны, тарихи ядкарьләргә игътибар артуны, татар халкының телен, мәдәниятын һәм гореф-гадәтләрен саклауны атады. 

Парламент җитәкчесе фикеренчә, Татарстанның дәүләт бәйсезлеге турында декларация кабул итү, Президент институтын кертү, республика статусы турында референдум үткәрү, Конституция кабул итү кебек тарихи вакыйгалар Татарстанның дәүләтчелеген ныгытуга аеруча зур өлеш керттеләр. “Мөстәкыйльлек өчен көрәшеп тә Татарстан федерализмның иң ныклы яклаучысы булып кала, - диде Фәрит Мөхәммәтшин. – Без Россиянең бердәмлеге һәм демократик федерализм яклы”.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

